
Datganiad i’r Wasg

Cyfle i flasu cyfieithu ar y pryd
Cynhelir sesiwn blasu cyfieithu ar y pryd ar gyfer dechreuwyr yn Ysgol Gymraeg Brynmawr, nos Lun, 9 Chwefror 2009, am 7.00. Mae’n rhad ac am ddim ac mae croeso i unrhyw un ddod iddo.
Bydd y sesiwn flasu yn gyfle i gael sgwrs am gyfieithu ar y pryd yn ogystal â chyfle i weld yr offer a ddefnyddir. Bydd cyfle hefyd i glywed cyfieithydd wrth y gwaith.
I’r rhai a gaiff flas ac am roi cynnig pellach arni, cynhelir cwrs cyfieithu ar y pryd o 6 sesiwn bob nos Lun rhwng 23 Chwefror a 30 Mawrth yn Ysgol Gymraeg Brynmawr.

Nod y cwrs yw ennyn hyder ac annog pobl i roi cynnig ar gyfieithu ar y pryd ar lefel gymunedol. Mae’n agored i unrhyw un sy’n medru’r Gymraeg neu’n ddysgwr da. Nid oes angen profiad o gyfieithu ar y pryd.
Sbardunwyd y cwrs gan ymweliad yr Eisteddfod Genedlaethol â Blaenau Gwent yn 2010. Y gobaith yw y gall yr unigolion sy wedi dilyn y cwrs gyfieithu ar y pryd yn rhai o bwyllgorau lleol Eisteddfod Genedlaethol Blaenau Gwent. Yn y tymor hirach gallant ddarparu gwasanaeth cyfieithu ar y pryd mewn cyfarfodydd yn y gymuned, fydd yn ei dro yn fodd o hybu defnydd helaethach o’r Gymraeg yn y rhan honno o Gymru.
“Mae hwn yn gyfle ardderchog i bobl Blaenau Gwent a’r ardal i fwynhau eu hunain wrth ddysgu sgil newydd a thrwy hynny wneud cyfraniad gwerthfawr i lwyddiant yr Eisteddfod Genedlaethol yno,” meddai Geraint Wyn Parry, Prif Weithredwr Cymdeithas Cyfieithwyr Cymru.
Tiwtor y cwrs fydd Elin Tudur o Gaerdydd, cyfieithydd ar y pryd profiadol ac aelod o Fwrdd Cyfieithu ar y Pryd Cymdeithas Cyfieithwyr Cymru. Bu Elin yn cynnal nifer o gyrsiau cyfieithu ar y pryd llwyddiannus a phoblogaidd yn y gorffennol ar ran Mentrau Iaith Morgannwg.
“Does dim rhaid i unrhyw un boeni nad ydyn nhw wedi cyfieithu ar y pryd o’r blaen,” eglurodd Elin.
“Mae’r cwrs hwn ar gyfer dechreuwyr a’r nod yw ennyn hyder pobl fel eu bod yn barod i roi cynnig ar gyfieithu ar y pryd. Ac fe wnawn ni fwynhau ein hunain yn gwneud hynny!”

Trefnir y cwrs gan Gymdeithas Cyfieithwyr Cymru, mewn cydweithrediad â Menter Iaith Blaenau Gwent, Torfaen a Mynwy ac Eisteddfod Genedlaethol Cymru, a gyda chefnogaeth Bwrdd yr Iaith Gymraeg.

